
						維基文庫，自由的圖書館

					

					


					
					
					此页尚未校对
呂祖全書修真傳道集小序

昔虞廷十六字，為傳心之祖。嗣後孔門授受，亦止一貫一言。若是乎傳道固無庸多說也。然子貢曰：「夫子之言性與天道，不可得聞。」《中庸》一書所述仲尼之言，多《論語》所不載，意當時性天之說繄詳，多秘而不傳者。世傳呂祖受道於正陽帝君，以「恐誤五百年後人」一語，而三千功行已完，何其直捷！及閱《修真傳道集》，指陳天人性命之旨，不憚曲折反覆，詳哉言之，獨異於虞廷十六字。孔門一貫一言者，則又何也。《集》傳於華陽施肩吾，肩吾唐元和年間進士隱洪州西山，矢志不仕，嘗有詩曰：「氣本延年藥，心為使氣神。能知行氣主，便是得仙人。」足以知其所養矣！呂祖遊睦，見其趨尚烟霞，授以還丹大道，此《集》之傳所自來也。但當年問道，應尚有秘密口訣，不能筆之於書者，所謂口口相傳不記文，今皆不可得見矣。原本多訛，今將舛〈音喘〉錯者改正，其餘闕疑，分十八篇為上下二卷。

